
Oppgåver til elevane 

Primærtekst: Dette snakker man bare med kaniner om av Anna Höglund (2015)
 
A. Skriveoppgåve «Kven er kaninen?»

Du har lytta til læraren si høgtlesing. Tenk over: Kven er kaninen? Kva er det han gjer eller ikkje gjer? Kva er det han seier, meiner og tenkjer? Kva er det han liker eller misliker? Kva ønskjer han i livet, og kva hindringar finst? Skriv ned tankane og assosiasjonane dine (ca. tre minutt).

B. «Å bli fødd». Les og studer tekst eller oppslag frå biletboka.

Tekstutdrag: «Jeg kom til verden en vårdag for tretten år siden. Jeg angret nesten øyeblikkelig. Allerede som liten hadde jeg ekstremt god hørsel. Det hjalp ikke stappe bomull i ørene. Jeg hørte rett og slett for bra. Ikke bare med ørene. Men med hele meg (s. 1–4).» 
Skriveoppgåve: Skriv ein kort forteljande tekst med tittelen «Å bli fødd». Førestill deg korleis det var å bli fødd. Bruk modellteksten som utgangpunkt og inspirasjon. Skift ut ord og setningar med det som passar for deg. 
Iscenesetjing av oppgåva: Fire elevar (for eksempel) står i kvart sitt hjørne av rommet. Elevane les teksten sin etter tur når læraren peiker. Elevane varierer volumet på stemma (kviskre, rope ...) 
og les med innleving.

C. «Flink til å seie nei». Les og studer tekst eller oppslag frå biletboka.

Tekstutdrag: «Jeg ble så flink til å si nei at jeg glemte hvordan man sier ja (s. 9).» 
Skriveoppgåve: Skriv ein kort appell med tittelen «Å seie nei». Skriv om noko du seier nei til, og kvifor. Bruk gjerne dette mønsteret: Eg seier nei til ... fordi ... 
Iscenesetjing av oppgåva: Læraren peiker på éin og éin elev, som reiser seg opp frå stolen, les teksten sin og set seg ned. Elevane les høgt og tydeleg og bruker kropp og stemme for å trene på å erobre rommet og uttrykkje eigne meiningar.

D. «Lykkehopp». Les og studer tekst eller oppslag frå biletboka.

Tekstutdrag: «Jeg husker ikke om jeg var lykkelig eller ikke da jeg var liten (s. 12).» 
Skriveoppgåve: Skriv ei liste med tittelen «Lykkehopp». Skriv éi setning om kva som gjorde deg lykkeleg i ulike tidsperiodar av livet ditt (f.eks. da du var 2 år, 6 år, 10 år og 15 år). Bruk gjerne dette mønsteret: Da eg var ... år, vart eg lykkeleg av ... 
Iscenesetjing av oppgåva: Elevane (eit utval, f.eks. fem) står langs veggene i rommet. Éin elev tek eit steg ut frå veggen og les éi setning frå éin tidsperiode. Så følgjer den neste eleven. Kvart steg uttrykkjer eitt lykkehopp.

E. Definere og forklare. Les og studer tekst eller oppslag frå biletboka.

Tekstutdrag: «Samhørighet er kanskje noe man må finne i seg selv (s. 17).» 
Skriveoppgåve: Skriv ein definisjon av minst to ord. Vel ord frå boka, for eksempel meiningsløyse, fellesskap, samhøyrsel, fiende, vassmolekyl eller bestanddel. 
Iscenesetjing av oppgåva: Fem elevar står på rekkje med ansiktet vendt mot klassen. Læraren peiker på éin elev som les forklaringa eller definisjonen sin. Eleven stoppar å lese når læraren peiker på ein annan elev. Slik held det fram.

F. «Smertebilete». Les og studer tekst eller oppslag frå biletboka.

Tekstutdrag: «Noen ganger står det en stor gaffel i magen på meg og vrir rundt 
i tarmspagettien (s. 34).» 
Skriveoppgåve: Skriv ein tekst med tittelen «Smertebilete». Beskriv ditt eige smertebilete med éi til tre setningar. Du kan skrive fritt eller bruke ei samanlikning med ordet «som». Sjå eit par eksempel på smertebilete under (men du må sjølvsagt lage dine eigne). «Nokre gonger blir eg så lei meg at det kjennest som ei tynn nål stikk sakte inn i brystet mitt.» «Av og til blir eg så sint at det kjennest ut som om eg går på harde spikrar med føter med gjennomsiktig hud.» 
Iscenesetjing av oppgåva: Klassen deler seg i to, og dei to gruppene står med ansiktet vendt mot kvarandre slik at dei dannar ein korridor. Alle les eigne smertebilete høgt og samtidig. To og to elevar går gjennom korridoren (gjerne med attlatne auge) mens tekstane blir lesne fleire gonger.

G. Dialog. Les og studer tekst eller oppslag frå biletboka.

Tekstutdrag: Halve klassen får utdelt oppslaget «Ikke vær så følsom» (s. 29), og den andre delen av klassen får utdelt oppslaget «Det er som det er» (s. 44). 
Skriveoppgåve: Skriv ein dialog i par med utgangspunkt i oppslaget frå boka. De skal vere éin figur kvar, og du skal skrive replikkane til figuren din. Opningsreplikken i utdraget skal vere første replikk, og så byggjer de ut samtalen med tre til seks replikkar kvar. De skriv annankvar gong (på same arket eller i same dokumentet), som i ein dialog, og utan å snakke saman. Send arket mellom dykk eller byt på å skrive på pc. 
Iscenesetjing av oppgåva: Elevane bruker to stolar og ein pult som spelerom. Så framfører dei den skrivne teksten replikk for replikk mens dei sit som om dei er på ein kafé. Alle framfører samtidig, eller eitt og eitt par framfører for resten av klassen.

H. Kafédialog

Klassen er delt inn i grupper på cirka fire. På kvart bord ligg det spørsmål som de skal svare på – anten på store ark eller på pc. Éin på kvar bord er kafévert og sit fast ved bordet. Alle kan skrive, men kaféverten har eit særleg ansvar for at det gruppa snakkar om, blir notert ned. Dei andre gruppemedlemmene flyttar til nye bord etter cirka fem minutt. Da får kvar kafévert ei ny gruppe dei skal stille same spørsmål til. Kaféverten noterer ned ny informasjon på arket eller pc-en.

Bord 1 
180-gradaren!: Vi snakkar om at noko uventa skjer, og kvifor det skjer. 
1. Beskriv øvinga eller framføringa «Smertebilete». Kva likte du eller likte du ikkje med øvinga? (Grunngje.) Kva skreiv du om i denne teksten, og kvifor? Kva la du merke til ved framføringa? Kva var spesielt fint? 
2. Til boka Kaninen: Kva meiner du kan vere noko uventa i denne boka (personar, hendingar, språk og biletbruk …)? 

Bord 2 
Aha!: Ein person oppdagar noko nytt om verda eller seg sjølv. Det kan forandre alt ... 
1. Beskriv øvinga eller framføringa «Lykkehopp». Kva skreiv du om i denne teksten, 
og kvifor? Kva effekt har det på deg at vi jobbar med tekstar på denne måten? 
2. Til boka Kaninen: Kva er det kaninen oppdagar av nye ting om seg sjølv, familien, 
vennene og verda? Grunngje.

Bord 3 
Gruble!: Ein person stiller seg sjølv vanskelege spørsmål som uttrykkjer tvil, forvirring eller undring. Nokre gonger må du kanskje stille deg sjølv vanskelege spørsmål i livet. 
1. Beskriv øvinga eller framføringa «Å bli fødd». (Grunngje.) Kva hugsar du av framføringa, og kvifor? (Det kan vere om kva elevane seier og gjer, bruk av rommet, musikk, bilete osv.) 
2. Til boka Kaninen: Kven er det kaninen ønskjer å vere? Finn ulike eksempel på kva han gjer, seier og tenkjer som kan grunngje det.
Bord 4 
Gode råd: Ein person gjev gode råd. Gode råd kan hjelpe andre til å gjere gode val. 
1. Beskriv øvinga eller framføringa «Dialog». Kven gav råd til kven i framføringa? 
Kva var det råd om? Kva råd er gode, og kvifor? Korleis kommuniserte personane? 
2. Til boka Kaninen: Kva råd fekk kaninen i boka? Kven fekk han råd frå? Kva synest du om råda? Grunngje.

Bord 5 
Igjen og igjen!: Nokre ting blir repeterte: Språklege uttrykk (ord, setningar), hendingar, 
bilete eller ord blir gjentekne. 
1. Beskriv øvinga «Definisjonar». Kva ord vart framførte, og korleis vart dei forklarte? 
Kva hadde det å seie at orda vart framførte med tekst, bilete og musikk? 
2. Til boka Kaninen: Kva situasjonar og opplevingar skjer fleire gonger i boka? Er det nokon uttrykk som blir sagde fleire gonger? Er det nokon bilete som blir repeterte, eller fargar som går att? Blir nokon av verkemidla repeterte?

Bord 6 
Minneblink! Hugsar du den gongen …? Eit minne kan dukke opp og endre retning på handlinga. 
1. Beskriv øvinga «Flink til å seie nei». Kva seier folk nei til? Er det nokon tema som går att? Kva synest du om desse framføringane (bruk av stemme, rom, musikk, instruksjon til øvinga osv.)? 
2. Til boka Kaninen: Kva skjer fleire gonger i boka? Er det nokon uttrykk som blir sagde fleire gonger? 
Er det nokon bilete som blir repeterte, eller fargar som går att? Kvifor er det viktig?


I. Skriveoppgåve «Kven er kaninen?» 

Tenk over kven kaninen er no etter at du har arbeidd med teksten på ulike måtar. Kva er det han gjer eller ikkje gjer? Kva er det han seier, meiner og tenkjer? Kva er det han liker eller misliker? 
Kva er det han drøymer om? Kva ønskjer han i livet, og kva hindringar finst? Skriv ned tankane 
og assosiasjonane dine (ca. tre minutt).

